
Abstrak tesis yang dikemukakan kepada Senat Universiti Putra Malaysia sebagai 

memenuhi keperluan untuk ijazah Master Sains  

MENEROKA PEMAHAMAN GURU DALAM PELAKSANAAN PROGRAM 

PENDIDIKAN INKLUSIF SEPARA UNTUK PELAJAR DISLEKSIA 

Oleh 

SHAHRUL ROZAINA BINTI JELANI 

Julai 2020 

Pengerusi : Mohd Mokhtar bin Muhamad, PhD 

Fakulti : Pengajian Pendidikan 

Kajian ini bertujuan untuk meneroka pemahaman guru aliran perdana (GAP) tentang 

pelaksanaan Program Pendidikan Inklusif (PPI) separa dalam kurikulum Pendidikan 

Khas Integrasi Spesifik Disleksia (PPKISD). Program Pendidikan Inklusif (PPI) 

merupakan satu program yang dibina khusus bagi murid-murid berkeperluan khas 

bagi membantu mereka mengikuti pembelajaran dan pemudahcaraaan (PdPc) di kelas 

perdana bersama-sama dengan murid aliran perdana. Kajian berbentuk kualitatif ini 

telah dijalankan di salah sebuah sekolah di Subang Jaya yang mempunyai Program 

Pendidikan Khas Spesifik Disleksia. Kaedah temu bual separa berstruktur telah 

dilakukan terhadap 4 orang GAP dan 4 orang guru Program Pendidikan Khas Integrasi 

Spesifik Disleksia (GPKISD) secara individu serta 7 orang murid disleksia (MD) 

secara dalam kumpulan. Teori pembelajaran telah digunakan dalam kajian ini iaitu 

Teori Behaviourism, Teori Kognitivism dan Teori Konstruktivism. Berdasarkan 

dapatan kajian, tiga daripada empat peserta kajian GAP tidak benar-benar memahami 

Program Pendidikan Inklusif. Dapatan kajian juga menunjukkan GAP memiliki 

persepsi yang positif dan negatif terhadap kehadiran MD di kelas aliran perdana. 

Selain itu, dapatan juga menunjukkan pengurusan bilik darjah yang betul oleh GAP 

diperlukan bagi memastikan proses PdPc MD bersama murid perdana berjalan lancar. 

Oleh itu, kajian ini mencadangkan agar pihak pentadbir sekolah memperbanyak 

kursus-kursus berkaitan PPI dan PPKISD kepada GAP. Diharap kajian ini dapat 

menambahbaik pemahaman GAP tentang PPI separa dan MD supaya GAP dapat 

membantu pencapaian akademik yang baik bagi MD serta mengurangkan jurang 

persepsi negatif GAP dan murid perdana terhadap kehadiran MD ketika bersama-sama 

di kelas perdana. 

Abstract of thesis presented to the Senate of Universiti Putra Malaysia in fulfilment 

of the requirement for the degree of Master of Science 

EXPLORING TEACHER UNDERSTANDING IN THE IMPLEMENTATION 

OF SEMI-INCLUSIVE EDUCATION PROGRAM FOR DYSLEXIC 

STUDENT 

By 

SHAHRUL ROZAINA BINTI JELANI 

July 2020 

Chairman : Mohd Mokhtar bin Muhamad, PhD 

Faculty : Educational Studies 

This study aims to explore the knowledge of mainstream teachers (GAP) on the 

implementation of the Semi-Inclusive Education Program (PPI) in the Dyslexia 

Specific Integration Special Education (PPKISD) curriculum. The Inclusive 

Education Program (PPI) is a special program for students with special needs to help 

them follow learning and facilitation (PdPc) in mainstream classes along with 

mainstream students. This qualitative study was conducted in one of the schools in 

Subang Jaya which has a Dyslexia Specific Special Education Program. The semi- 

structured interview method was performed on 4 GAP, 4 teachers of the Special 

Dyslexia Specific Integration Special Education Program (GPKISD) were interviewed 

individually and 7 dyslexic students (MD) were interviewed in focus groups 

discussion. Learning theory has been used in studies is Behaviorism Theory, 

Cognitivism Theory and Constructivism Theory. Findings of the study, 3 of 4 GAP 

participants were not really understood of the PPI. The findings of the study also show 

that GAP has positive and negative perceptions of MD in mainstream classes. In 

addition, the findings also show that proper class management by GAP is required for 

the PdPc process between MD and primary school students to run smoothly. 

Therefore, this study suggests that school administrators increase the courses related 

to PPI and PPKISD to GAP. It is hoped that this study can improve GAP on semi PPI 

and MD requires GAP can help good academics for MD as well as select the gap of 

negative perception of GAP and primary students towards various MDs combined 

together in the primary class. 

BAB 1 

1 PENDAHULUAN 

1.1 Pengenalan 

Dasawarsa ini, negara kita Malaysia terus berusaha gigih untuk mencapai hasrat dan 

cita-cita untuk menjadi sebuah negara maju mengikut acuan sendiri. Sejak Merdeka, 

peluang bagi semua kanak-kanak Malaysia mendapat akses kepada pendidikan 

merupakan objektif utama dalam sistem pendidikan negara (Kementerian Pendidikan 

Malaysia, 2013). Pada waktu yang sama sistem pendidikan turut mengalami 

perubahan sebagai persediaan menuju pendidikan bertaraf dunia. Justeru, pihak 

Kementerian Pendidikan Malaysia (KPM) telah menyediakan pelbagai ruang dan 

peluang pendidikan yang berkualiti kepada semua rakyatnya tanpa mengira tahap dan 

keupayaan individu itu sendiri. Sistem pendidikan yang berkualiti bergantung kepada 

Falsafah Pendidikan Kebangsaan yang telah dibina. Kemenjadian murid merupakan 

aspek utama yang dipandang oleh semua pihak. Dalam konteks ini, Pelan 

Pembangunan Pendidikan Malaysia (PPPM) bagi tahun 2013-2025 telah dibangunkan 

oleh KPM dan menggariskan bahawa sistem pendidikan komited untuk 

membangunkan murid secara menyeluruh daripada segi jasmani, emosi, rohani dan 

intelektual. 

Kemenjadian murid yang dimaksudkan ialah murid-murid yang berupaya mencapai 

potensi diri sepenuhnya dalam penguasaan pengetahuan dan kemahiran, 

berketerampilan, berakhlak mulia, bertanggungjawab dan berkeupayaan mencapai 

kesejahteraan diri seperti yang dinyatakan dalam Standard 5, Standard Kualiti 

Pendidikan Malaysia Gelombang 2 (SKPMg2) (Jemaah Nazir Dan Jaminan Kualiti, 

2017). Oleh itu, kemenjadian murid daripada pelbagai aspek ini turut membantu 

proses peningkatan kualiti pendidikan negara. Kemenjadian murid ini termasuklah 

kepada Murid Berkeperluan Khas (MBK). KPM dengan jelas telah memberi ruang 

dan peluang kepada MBK untuk merasai suasana pembelajaran seperti murid normal. 

Ini dibuktikan dengan penubuhan sekolah-sekolah pendidikan khas dan kelas-kelas 

pendidikan khas yang dijalankan di sekolah bantuan kerajaan. Bahagian Pendidikan 

Khas (BPK), KPM juga telah mewujudkan satu Program Pendidikan Inklusif (PPI) 

bagi murid pendidikan khas yang berpotensi untuk sama-sama belajar di kelas aliran 

perdana. MBK yang berpotensi diberi peluang untuk mengikuti program pendidikan 

yang menjurus kepada peningkatan potensi diri sedia ada bagi melahirkan kumpulan 

separuh mahir dan boleh menjadi aset kepada negara. Ini juga bersesuaian dengan 

hasrat KPM untuk menyeru seluruh rakyat Malaysia supaya memiliki pendidikan yang 

sebaik mungkin. Tambahan pula pihak KPM turut menyatakan bahawa setiap individu 

patut menerima pendidikan yang sama rata tidak kira sama ada murid normal atau 

murid pendidikan khas. Seksyen 28, Akta Orang Kurang Upaya 2008, 

memperuntukkan bahawa murid berkeperluan khas perlu diberi sokongan untuk 

membantu mereka mencapai “pelibatan penuh dan kesamarataan dalam pendidikan”. 

Walau bagaimanapun, kejayaan sesebuah pendidikan juga bergantung kepada 

perancangan dan pelaksanaan sesebuah kurikulum. Pihak kementerian membina 

kurikulum, manakala guru adalah individu yang akan memastikan kurikulum yang 

telah dibina berjaya mencapai objektif seperti yang diharapkan oleh KPM. Dapat 

ditegaskan bahawa walau sebaik mana pun kurikulum yang dibina, jika seseorang guru 

tidak mampu melaksanakannya, maka kurikulum tersebut tidak akan berjalan dengan 

lancar. Pemahaman seorang guru tentang kurikulum adalah satu kelebihan untuk 

melaksanakan program pendidikan dengan lebih berkesan. Kurikulum berkembang 

mengikut keperluan dan kesesuaiannya dari semasa ke semasa. Setiap guru perlu 

menguasai aspek-aspek yang berkaitan dengan kurikulum dan berperanan sebagai 

pelaksana kurikulum yang cekap. Guru juga diharap dapat memberi sumbangan dalam 

perkembangan kurikulum yang dilaksanakan dengan berkesan pada masa akan datang. 

Oleh itu, pelaksanaan suatu kurikulum mestilah diuruskan secara sistematik dan 

terancang. Menurut Stenhouse (1975), kurikulum merupakan satu program 

pendidikan yang dapat dijadikan panduan, diajarkan dan dipelajari oleh guru. 

Rasionalnya kurikulum yang berjaya dilaksana dengan sempurna akan menentukan 

kejayaan seseorang murid.  

Menurut UNESCO (2015), pada asasnya, kemenjadian pelajar semestinya bertitik 

tolak daripada tenaga pengajar yang berkemahiran dalam segala bidang ilmu. Menurut 

Siti Halimah (2015), sebagai pendidik profesional, guru tidak hanya dituntut untuk 

melaksanakan tugasnya secara profesional tetapi mereka juga harus memiliki 

pengetahuan dan kemampuan profesional. Kemampuan dan keupayaan guru mendidik 

merupakan jambatan kejayaan seseorang manusia. Lantaran itu, pekerjaan seorang 

guru dipandang mulia dari dahulu, kini dan selamanya. Justeru, cabaran semakin besar 

kepada guru yang diamanahkan untuk mendidik Murid Berkeperluan Khas. 

1.2 Latar Belakang Kajian 

Menurut Akta Pendidikan 1996, “pendidikan khas” ertinya pendidikan yang 

menyediakan keperluan endidikan khas murid. Menurut Pelan Pembangunan 

Pendidikan Malaysia (2013-2025), KPM (2013), terdapat tiga opsyen sekolah 

Pendidikan Khas yang boleh dipilih oleh murid berkeperluan khas (MBK) iaitu: 

 Sekolah pendidikan khas: Sekolah yang menempatkan murid kurang upaya

penglihatan, kurang upaya pendengaran, dan masalah pembelajaran. Kini

terdapat 28 sekolah rendah dan 5 sekolah menengah pendidikan khas dalam

sistem;

 Program Pendidikan Khas Integrasi (PPKI): Sekolah arus perdana yang

mempunyai kelas khas untuk murid berkeperluan khas. Kini terdapat 1,315

sekolah rendah dan 738 sekolah menengah melaksanakan PPKI; dan

 Program Pendidikan Inklusif: Program pendidikan untuk murid berkeperluan

khas yang boleh belajar bersama-sama murid arus perdana dengan

menempatkan satu hingga lima murid berkeperluan khas dalam satu kelas.

Manakala “sekolah khas” bermaksud sekolah yang menyediakan pendidikan khas 

yang ditetapkan melalui peraturan-peraturan yang dibuat di bawah seksyen 41. 

Sekolah khas menempatkan pelajar berkeperluan khas dengan menggunakan 

kurikulum yang telah dibangunkan dan diubahsuai oleh Bahagian Pendidikan Khas, 

Kementerian Pendidikan Malaysia (KPM). Falsafah Pendidikan Khas di negara kita 

bertujuan untuk melahirkan insan yang berkemahiran, berhaluan, boleh menguruskan 

kehidupan dan produktif (KPM, 1996). Lantaran itu pendidikan khas semakin diberi 

perhatian oleh ramai pihak terutamanya pihak Kementerian Pendidikan Malaysia. 

Sistem pendidikan ini menyediakan peluang kepada semua rakyat dalam lingkungan 

umur persekolahan mendapat pendidikan secara percuma. 

Kementerian Pendidikan Malaysia melalui Jabatan Pendidikan Khas yang diwujudkan 

pada 1998 secara langsung mengendalikan pendidikan bagi kanak-kanak khas dalam 

tiga kategori iaitu Bermasalah Pendengaran (Pekak), Bermasalah Penglihatan (Rabun 

dan Buta) dan Bermasalah Pembelajaran. Bagi program Pendidikan Khas Bermasalah 

Pembelajaran meliputi kanak-kanak Syndrome Down, kanak-kanak Autisme, kanak-

kanak kurang keupayaan mental (learning disabilities), kanak-kanak bermasalah 

emosi, kanak-kanak bermasalah kesihatan, dan kanak- kanak kecelaruan bahasa dan 

pertuturan (Blue Print Kurikulum Jabatan Pendidikan Khas 2001). 

Di Malaysia, kategori murid berkeperluan khas (MBK) merangkumi murid kurang 

upaya penglihatan, kurang upaya pendengaran, kurang upaya pertuturan, kurang 

upaya fizikal, kurang upaya pelbagai dan masalah pembelajaran seperti Autisme, 

Sindrom Down, Hiperaktif (ADHD), dan Disleksia (Pelan Pembangunan Pendidikan 

Malaysia, 2013-2025, KPM, 2013). Murid-murid BD adalah murid-murid yang 

mengalami masalah bisu dan pekak. Manakala murid-murid BL pula adalah murid-

murid yang cacat penglihatan atau buta. Seterusnya, BP pula adalah murid yang 

mengalami masalah dari segi neurologi. Masalah ini lebih tertumpu kepada cara 

penerimaan otak, cara memproses dan menganalisis serta menyimpan maklumat. 

Selain itu, masalah pembelajaran juga merupakan kecelaruan yang dihidapi oleh 

murid dalam satu atau lebih daripada satu proses psikologi yang melibatkan 

pemahaman, penggunaan bahasa lisan atau bertulis. Tambahan pula kecelaruan ini 

boleh menjejaskan keupayaan mendengar, berfikir, bertutur, membaca, menulis, 

mengeja atau mengira murid. Bahagian Pendidikan Khas (2013), telah mendefinisikan 

murid yang mengalami masalah pembelajaran sebagai murid yang mempunyai 

masalah kognitif yang dianggap boleh diajar dan boleh mendapat manfaat pendidikan 

formal. 

Justeru, murid-murid masalah pembelajaran boleh dikategorikan kepada beberapa 

masalah seperti Disleksia, Attention Deficit Hyperactivity Disorder (ADHD), Slow 

Learner, Autisme, Sindrom Down dan terencat akal ringan mengikut diagnosis 

pengamal perubatan yang telah menjalankan pemeriksaan kepada murid. Namun, 

pengkaji hanya akan melihat kepada masalah pembelajaran Disleksia sahaja. Ini 

kerana pengkaji melihat bahawa kajian-kajian terdahulu lebih tertumpu kepada 

Pendidikan Inklusif Penuh yang melibatkan MBK pelbagai. Oleh itu, pengkaji ingin 

mengetahui keadaan MBK dan guru yang terlibat dengan Pendidikan Inklusif Separa 

yang dikhususkan kepada MBK spesifik disleksia.  

Justeru, memikirkan kepentingan pendidikan yang tinggi demi melahirkan pelajar 

yang holistik, pihak KPM telah merangka satu kurikulum pendidikan khas yang 

diguna pakai di semua sekolah yang mempunyai program pendidikan khas 

termasuklah Program Pendidikan Khas Integrasi Spesifik Disleksia (PPKISD). 

PPKISD masih menggunakan kurikulum aliran perdana dengan sedikit 

pengubahsuaian mengikut tahap kemampuan murid. Menurut Kementerian 

Pendidikan Malaysia (2015), MBK yang berpotensi seboleh-boleh ditempatkan secara 

inklusif di kelas-kelas arus perdana. Mereka akan mengikuti Program Pendidikan 

Inklusif (PPI). Ini juga merupakan satu persediaan pendidikan berkualiti tinggi untuk 

golongan pelajar kelainan upaya di seluruh Malaysia. Menurut Bahagian Pendidikan 

Khas, KPM (2015), semua MBK berpeluang untuk menerima akses pendidikan yang 

relevan dan sesuai. Hal ini bertepatan dengan Pelan Pembangunan Pendidikan 

Malaysia (PPPM) 2013-2025 bahawa KPM komited untuk melengkapkan murid 

dengan ilmu pengetahuan dan kemahiran yang relevan untuk pasaran kerja walaupun 

mereka adalah golongan Orang Kelainan Upaya (OKU). Oleh yang demikian, murid-

murid disleksia (MD) dikategorikan sebagai murid inklusif separa. Ini bermakna MD 

akan belajar bersama guru aliran perdana (GAP) di kelas perdana mengikut mata 

pelajaran tertentu. Walau bagaimanapun, pelaksanaan program pendidikan inklusif 

separa bukanlah sesuatu yang mudah. Penglibatan semua pihak sama ada yang terlibat 

secara langsung atau tidak langsung diperlukan.  

Terdapat beberapa perkara yang penting untuk dilakukan oleh guru bagi memastikan 

pelaksanaan kurikulum program pendidikan inklusif dapat dijalankan dengan baik. 

Menurut Charema (2010), asas sesebuah program inklusif adalah kelas dan guru yang 

sepatutnya telah diberikan kemudahan dan latihan yang secukupnya serta bersedia 

untuk menerima kehadiran MBK. Beliau juga menyatakan guru mestilah memastikan 

semua MBK terlibat sepenuhnya dengan pembelajaran dan berpeluang untuk 

berinteraksi dengan berkesan bersama mereka. Oleh itu, demi memastikan PPI ini 

berkesan, perlu kepada sokongan semua pihak yang terlibat di dalam membantu guru 

mendidik MBK. Selain itu, Charema (2010) juga mengatakan bahawa guru perlu 

menggunakan segala kemahiran perguruan yang telah dipelajari dan bijak 

menggunakan persekitaran bilik darjah untuk menarik minat MBK dalam melibatkan 

diri dengan PdPc. Walau bagaimanapun, Abdul Rahim, Khairul, dan Hussin (2013) 

mendapati guru masih belum terdedah dengan teknik penyampaian yang berkesan 

untuk mengajar pelajar pendidikan khas akibat daripada ketiadaan kursus-kursus yang 

mereka perlukan.  

Selain daripada masalah guru, masalah kekurangan kelas untuk pelajar disleksia di 

Malaysia juga telah menyebabkan ramai kanak-kanak disleksia yang ketinggalan dan 

lemah dalam kemahiran menulis dan membaca (Sharifah Nawirah, 2016). Wujudnya 

kaedah alternatif seperti Model Pemulihan Disleksia Davis yang diperkenalkan oleh 

Ronald Davis (1982) telah membuka lembaran baru dalam dunia pendidikan kanak-

kanak disleksia. Guru yang terlibat dengan MD boleh mengguna pakai Model 

Pemulihan Disleksia Davis ini bagi membantu mereka mengajar MD yang mana 

model ini memperkenalkan prosedur orientasi kaunseling, prosedur penguasaan 

simbol dan prosedur latihan membaca.  



© C
OPYRIG

HT U
PM

 

5 

Kesimpulannya, pendidikan dilihat sebagai salah satu agenda utama untuk 

memastikan pembangunan negara dapat dilaksanakan dengan lebih pesat dan efisyen. 

Menurut UNESCO (2015), pendidikan merupakan elemen utama yang menjadi asas 

untuk merealisasikan aspirasi negara. Guru memainkan peranan penting dalam 

pembangunan pendidikan negara dan dianggap sebagai satu agen yang boleh 

membantu mencapai hasrat KPM itu. Golongan pendidik ini seharusnya memiliki 

pemahaman dan pengetahuan tentang masalah-masalah yang dialami oleh pelajar 

disleksia. MD juga adalah golongan Orang Kelainan Upaya (OKU) yang menerima 

pengesahan daripada Jabatan Kebajikan Masyarakat berdasarkan laporan perubatan 

pakar neurologi. Pemahaman ini bertujuan untuk memastikan golongan pendidik 

mampu menyalurkan ilmu yang tepat dan berguna kepada MD ini. 

1.3 Pernyataan Masalah 

MD perlu mengikuti program pendidikan inklusif (PPI) bersama murid-murid normal 

(BPK, KPM, 2013). Menurut Hornby (2017), jelas bahawa pendidikan inklusif dan 

pendidikan khas adalah berdasarkan falsafah yang berbeza dan memberikan 

pendekatan alternatif untuk pendidikan MBK. Sebenarnya, pendekatan pendidikan 

kedua-dua ini semakin dianggap bertentangan kepada MBK. Keadaan ini amat 

membingungkan para profesional dalam bidang pendidikan dan juga kepada ibu bapa 

MBK. Obiakor et al., (2012), mengatakan bahawa matlamat setiap program 

pendidikan yang dibina adalah untuk membantu pelajar memaksimumkan prestasi 

mereka, termasuklah pelaksanaan kurikulum PPI yang bermatlamat memaksimumkan 

prestasi MBK. Walau bagaimanapun, pemahaman GAP sangat diperlukan dalam 

kurikulum PPI ini. Menurut Abdul Rahim et al., (2013), komitmen GAP adalah sangat 

penting walaupun mereka tidak dilatih untuk mengajar MBK serta kesediaan dan 

teknik pengajaran juga perlu diberi penekanan agar perlaksanaan inklusif dapat 

dijalankan dengan sistematik dan dapat mencapai matlamat inklusif terutamanya dari 

segi tahap penerimaan GAP yang bertanggungjawab untuk melaksanakan PPI serta 

persepsi positif GAP terhadap PPI sangat diperlukan bagi membantu MBK. Namun 

kajian Elisa & Wrastari (2013) mendapati terdapat juga sebahagian guru yang bersikap 

negatif dan menolak PPI. Norliah & Hanafi (2016) dan Woodcock & Hitches (2017), 

mengatakan bahawa pengetahuan pentadbir dan GAP tentang PPI adalah penting agar 

dapat membantu pelaksanaan PPI dengan baik dan berkesan. Justeru, dalam kajian ini, 

pertama sekali pengkaji ingin meneroka pemahaman GAP tentang murid PPKISD dan 

PPI separa. Persoalannya, adakah GAP dapat mengenal pasti masalah MD dan dapat 

membantu mereka untuk mengatasinya? 

Menurut Parker et al., (2015), MBK biasanya tidak dapat mencapai potensi diri 

sepenuhnya dan menghalang mereka daripada menjalani kehidupan yang bahagia, 

produktif dan memuaskan walaupun PPI semakin berkembang di seluruh dunia tetapi 

pendidik masih bergelut untuk mencari kaedah terbaik perlaksanaan PPI supaya dapat 

memberi kebaikan kepada semua terutamanya MBK. Efthymiou & Kington (2017) 

pula mengatakan bahawa kedudukan dan pengenalpastian semua pelajar inklusif di 

setiap kelas adalah penting untuk perkembangan akademik dan sosial mereka. MD 

yang terlibat dengan PPI, pastinya akan bersama-sama dengan GAP dan murid 

perdana di kelas aliran perdana. Jadi untuk menaikkan keyakinan diri MD, guru perlu 

memahami keadaan mereka kerana guru adalah penjana MBK untuk berubah daripada 

negatif kepada positif (Supiah, 2006). Terdapat pelbagai persepsi guru terhadap MD. 

Alhassan (2014), mengatakan sikap guru terhadap MBK adalah berbeza dan 

perbezaan ini bergantung kepada amalan sekolah yang menjalankan program inklusif 

tersebut. Woodcock & Hitches (2017), mengatakan dengan tidak menyedari dan 

memahami pelajar ini, guru boleh menolak kehadiran mereka dan menidakkan sumber 

yang diperlukan untuk mereka terlibat dalam pendidikan dan seterusnya dalam 

masyarakat. Pengetahuan guru tentang PPI dan MBK akan dapat memotivasi murid 

supaya bersedia untuk belajar, mengurus mereka supaya mempunyai disiplin diri serta 

menggerakkan mereka dengan aktiviti dan interaksi positif supaya mereka tidak akan 

rasa tersisih dan rendah diri dengan pelajar aliran perdana (Norliah & Hanafi 2016). 

Oleh itu, pengkaji melihat berdasar kajian-kajian di atas sama ada kajian di dalam 

negara atau di luar negara, kajian terhadap PPI separa terhadap MD masih terhad dan 

kebanyakkan kajian adalah tentang PPI penuh dan melibatkan MBK dengan pelbagai 

kecacatan. Bertitik tolak daripada itulah pengkaji ingin meneroka pemahaman GAP 

tentang pelaksanaan pendidikan inklusif separa dalam kurikulum pendidikan khas 

spesifik disleksia.  

1.4 Objektif Kajian 

Objektif penyelidikan ini adalah sebagaimana berikut: 

1.4.1 Objektif Umum 

Penyelidikan ini adalah untuk meneroka pemahaman guru aliran perdana (GAP) 

tentang pelaksanaan Program Inklusif Separa dalam kurikulum Pendidikan Khas 

Integrasi Spesifik Disleksia (PPKISD). 

1.5 Persoalan Kajian 

Persoalan kajian yang perlu dijawab dalam kajian ini ialah: 

1. Sejauh manakah pemahaman GAP tentang murid PPKISD? 

2. Sejauh manakah pemahaman GAP tentang pelaksanaan program inklusif 

separa dalam kurikulum PPKISD? 

3. Sejauh manakah persepsi GAP terhadap kehadiran murid PPKISD dalam kelas 

aliran perdana? 

 

 

1.6 Kepentingan Kajian 

Tujuan kajian ini dijalankan adalah untuk meneroka pemahaman GAP tentang 

PPKISD di sekolah yang telah dipilih oleh pengkaji. GAP yang terlibat secara 

langsung dalam proses PdPc dengan mereka sebenarnya menyumbang banyak faktor 

akan kebolehupayaan MD ini dalam pencapaian akademik mereka. UNESCO (1994), 

dalam The Salamanca Statement and Framework for Action on Special Needs 

Education di Spain, mengatakan bahawa sekolah yang mempunyai pendidikan 

inklusif bagi kanak-kanak dengan pendidikan khas perlu menyediakan sokongan 

tambahan yang diperlukan oleh MBK untuk memastikan pendidikan yang diterima 

oleh mereka berkesan.  

Zharulnizam (2010), GAP mestilah mengamalkan tanggapan baik terhadap semua 

MBK dan mempertingkat penglibatan mereka di kelas arus perdana serta lebih sensitif, 

mengambil perhatian dan memberi sokongan padu kepada mereka. Seterusnya ini 

akan memastikan sama ada GAP faham akan pelaksanaan kurikulum bagi murid yang 

mengikuti PPKISD. Rasional pemilihan kajian ke atas aspek-aspek tersebut adalah 

untuk melihat kepentingannya dalam meningkatkan pencapaian akademik murid-

murid PPKISD. Kajian ini wajar dilakukan bagi memberi input maklumat kepada 

pengkaji, GAP dan pentadbir di sekolah tersebut supaya dapat membantu MD 

mencapai potensi diri mereka dalam bidang akademik dan juga sahsiah. Diharap 

kajian ini dapat membantu GAP mengenali MD dengan lebih baik. Oleh kerana kajian 

ini menggunakan Teori Pembelajaran Behaviourisme, Kognitivisme dan 

Konstrktivisme, diharap dapatan ini juga dapat memberikan lebih maklumat.  

1.6.1 Objektif Khusus 

1. Meneroka pemahaman GAP tentang murid PPKISD.

2. Meneroka pemahaman GAP tentang pelaksanaan program inklusif separa

dalam kurikulum PPKISD.

3. Meneroka persepsi GAP tentang kehadiran murid PPKISD dalam kelas aliran

perdana.

1.7 Skop dan Batasan Kajian 

Penyelidik membataskan kajian yang dilakukan hanya kepada GAP yang mengajar 

Tahun 5 dan terlibat dengan MD Tahun 5 sahaja. Ini juga termasuk GPKISD yang 

mengajar MD Tahun 5 dalam mata pelajaran Bahasa Malaysia, Matematik dan Sains 

dan MD Tahun 5. 

PPKISD di sekolah ini melibatkan murid Tahun 2 hingga Tahun 6. Setiap tahun 

mempunyai 2 kelas yang salah satu daripada kelasnya menempatkan MD. Kelas-kelas 

tersebut ialah Kelas 2, Kelas 3, Kelas 4, Kelas 5 dan Kelas 6. Terdapat 32 orang guru 

yang kesemuanya terlibat dalam PdPc dengan MD. Namun, dalam kajian ini pengkaji 

hanya akan melihat kepada GAP Tahun 5 yang mengajar mata pelajaran selain 

Matematik, Sains dan Bahasa Malaysia yang dipelajari oleh MD bersama GPKISD. 

Rasional pemilihan kajian ke atas aspek-aspek tersebut adalah untuk melihat 

kepentingannya dalam meningkatkan pemahaman GAP tentang PPI dan disleksia 

serta kesannya kepada MD berkenaan. MD Tahun 5 dipilih kerana mereka adalah 

murid disleksia yang dianggap oleh pengkaji telah mencapai akal usia yang mampu 

menjawab protokol temu bual yang diajukan oleh pengkaji. Selain itu, MD Tahun 6 

tidak boleh diganggu dengan kajian ini kerana mereka akan mengambil peperiksaan 

awam UPSR.  

Selanjutnya, kajian ini tiada triangulasi dan hanya tertumpu kepada temu bual secara 

individu dan berkumpulan kerana tiada kelulusan daripada pihak Bahagian 

Perancangan dan Penyelidikan Dasar Pendidikan (EPRD) untuk menjalankan 

pemerhatian di dalam kelas. Pengkaji yakin sekiranya pemerhatian di dalam kelas 

dilakukan boleh membantu untuk melihat penerimaan GAP akan kehadiran MD di 

kelas perdana.   

1.8 Definisi Istilah 

Berikut adalah definisi konseptual dan definisi operasi yang digunakan dalam kajian 

yang berkaitan dengan pemahaman guru tentang Pendidikan Inklusif Separa dalam 

Kurikulum Pendidikan Khas Spesifik Disleksia.  

1.8.1 Pemahaman Guru Aliran Perdana tentang Program Pendidikan 

Inklusif 

Engelbrecht et al., (2015), sikap guru terhadap pendidikan inklusif dan pemahaman 

tentang maknanya serta pelaksanaan adalah elemen penting dalam kejayaan 

pendidikan inklusif. Cara pelaksanaan amalan pendidikan inklusif di bilik darjah 

mereka tidak hanya dipengaruhi oleh sistemik faktor kontekstual seperti budaya di 

sekolah itu, tetapi yang paling penting ialah pemahaman mereka tentang pendidikan 

inklusif. Menurut Kamus Dewan Edisi Keempat (2016), pemahaman bermaksud 

perihal memahami iaitu apa yang difahami tentang sesuatu atau sejauh mana sesuatu 

itu difahami. Manakala, guru pula membawa maksud orang yang mengajar. Dalam 

konteks kajian ini, pemahaman guru aliran perdana tentang Pendidikan inklusif separa 

merujuk kepada pemahaman guru tentang kurikulum pendidikan inklusif yang 

digunakan terhadap murid disleksia Tahun 5 di dalam kelas perdana bersama-sama 

murid perdana. 

1.8.2 Program Pendidikan Inklusif 

Hiebert et al., (2002), setiap guru perlu mempunyai pengetahuan asas dan pemahaman 

tentang sesuatu ilmu yang hendak disampaikan untuk memastikan pembelajaran 

dalam bilik darjah berjalan lancar. Sekiranya pandangan ini diaplikasikan di dalam 

konteks kurikulum PPI, maka guru aliran perdana juga perlu mempunyai pengetahuan 

asas dan pemahaman berkenaan konsep dan ciri-ciri disleksia itu sendiri. Menurut 

Bahagian Pendidikan Khas (2013), PPI separa bermaksud satu program yang 

melibatkan MBK yang belajar bersama-sama murid arus perdana bagi mata pelajaran 

akademik dan kokurikulum tertentu sahaja mengikut keupayaan mereka. MBK yang 

mengikuti program inklusif adalah berasaskan kurikulum kebangsaan atau kurikulum 

kebangsaan yang diubahsuai sedikit atau tanpa bantuan perkhidmatan sokongan. 

Manisah Mohd Ali, 2006), pendidikan inklusif adalah konsep yang membolehkan 

pelajar-pelajar yang mempunyai keperluan khusus ditempatkan di kelas arus perdana 

dan diajar oleh guru arus perdana. Ada dua konsep PPI di Malaysia iaitu PPI penuh 

dan PPI separa (KPM, 2013). Dalam konteks kajian ini PPI yang digunakan ialah PPI 

separa yang mana MD bersama dengan murid perdana di kelas perdana bagi mata 

pelajaran tertentu sahaja.   

1.8.3 Program Pendidikan Khas Intergrasi Spesifik Disleksia (PPKISD) 

Program Pendidikan Khas Intergrasi Spesifik Disleksia (PPKISD) adalah satu 

program pendidikan khas yang melibatkan MBK Disleksia. Program ini tidak 

melibatkan MBK dengan pelbagai kecacatan tetapi hanya MD sahaja. Kurikulum 

PPKISD adalah mengguna pakai kurikulum kebangsaan dan kurikulum pendidikan 

khas yang diubahsuai mengikut keupayaan murid (BPK, KPM, 2013). Dalam konteks 

kajian ini PPKISD di sekolah ini adalah mengguna pakai PPI separa bagi MD. 

Kurikulum yang dijalankan adalah berdasarkan KSSR yang juga digunakan oleh 

murid aliran perdana.  

1.8.4 Murid Disleksia (MD) 

Persatuan Disleksia Antarabangsa (2008) dalam Williams, Lynch, & Lynch (2012) 

yang menggambarkan ciri-ciri disleksia di kalangan kanak-kanak ialah kesukaran 

membaca kata-kata tunggal, kesukaran belajar mengaitkan huruf dan bunyi, 

kekeliruan perkataan seperti "pada" dan "kepada," pembalikan huruf, dan pembalikan 

perkataan. MD juga adalah kanak-kanak yang telah didiagnos oleh pakar perubatan 

sebagai pengidap masalah pembelajaran Disleksia. Di Malaysia, kanak-kanak yang 

telah disahkan disleksia boleh mendaftar sebagai orang kelainan upaya (OKU) dan 

boleh mendapat kad OKU daripada Jabatan Kebajikan Masyarakat (BPK, KPM, 

2015). Manakala menurut BPK, KPM (2015), MD ialah murid-murid yang mengalami 

masalah pembelajaran yang mempunyai kecerdasan mental yang searas atau melebihi 

murid-murid biasa tetapi mempunyai kesukaran atau kelemahan yang tinggi dalam 

kemahiran mengeja, membaca dan menulis. Dalam konteks kajian ini MD yang 

dimaksudkan adalah murid disleksia Tahun 5 yang mengikuti kurikulum KSSR arus 

perdana dan belajar bersama GAP dan murid perdana Tahun 5 di kelas aliran perdana. 

1.8.5 Disleksia 

Menurut Sharifah Nawirah (2016) mengatakan bahawa disleksia adalah salah kategori 

di bawah masalah pembelajaran. Ciri-ciri disleksia pada setiap murid adalah berbeza 

bergantung pada tahap keterukan yang dialami. Manakala Siegel (2006), mengatakan 

disleksia ialah ketidakupayaan membaca yang berlaku apabila individu mengalami 

kesukaran yang signifikan dengan kelajuan dan ketepatan penguraian kata serta 

pemahaman teks juga turut terjejas. Disleksia biasanya disertai dengan kesukaran 

ejaan. Manakala menurut Aneeza & Fauzia (2015), disleksia adalah kecacatan 

pembelajaran khusus yang mempunyai asal usul neurobiologi dan dicirikan oleh 

kesukaran dalam membaca, ejaan, menulis, bercakap dan pemahaman. Dalam konteks 

kajian ini, disleksia yang dimaksudkan adalah ciri-ciri yang dialami oleh MD sehingga 

mereka lebih sesuai mengikuti PPI separa berbanding berada di kelas aliran perdana 

atau di kelas PPKI. 

1.9 Rumusan 

Kesimpulannya, kajian ini dijalankan untuk meneroka tentang pemahaman GAP 

tentang pelaksanaan PPI separa dalam kurikulum PPKISD. Kajian ini berfokus kepada 

permasalahan tersebut kerana kajian ini sangat penting memandangkan kualiti 

kemenjadian murid menjadi salah satu agenda pembangunan negara pada masa akan 

datang termasuklah kepada kanak-kanak golongan OKU. Golongan pendidik diharap 

dapat merealisasikan impian besar negara terhadap kemenjadian murid ini. Juga, 

diharap guru dapat membantu meningkatkan prestasi pencapaian MD dalam 

akademik. Kesimpulannya, pemahaman guru akan dapat mengurangkan keciciran 

akademik MD di sekolah.   

